
Markaðspunktar í dag:  

 Föstudagspunktur: Getur ráðherra „talað krónuna niður“? 

  

Föstudagspunktur: Getur ráðherra „talað krónuna niður“? 

Ráðamenn þjóðarinnar hafa oft á tíðum tjáð sig um íslensku krónuna. Annar ríkisstjórnarflokkurinn telur 

evruna til dæmis skynsamlegri kost í gjaldmiðlamálum Íslendinga til framtíðar en krónuna. Ráðherrar í 

viðkomandi flokki hafa ítrekað lýst sjónarmiðum sínum hvað varðar ókosti gjaldmiðils þjóðarinnar 

nokkuð hispurslaust, en fréttir þess efnis hafa m.a. birst í erlendum fjölmiðlum. Að öðru jöfnu stendur 

ekki á viðbrögðum þeirra sem ekki deila skoðunum ríkisstjórnarinnar, en þeir saka ráðherrana gjarnan 

um að „tala krónuna niður“ og fullyrða að ráðherrunum sé ekki sætt í embætti ætli þeir að úttala sig um 

ókosti íslensku krónunnar.  

Í Markaðspunktum dagsins er litið á hvort ummæli ráðherra um gjaldmiðilinn séu raunverulegt 

áhyggjuefni, og hvort þau geti haft áhrif á gengi krónunnar til skamms tíma í haftaumhverfi. Til 

athugunar eru sex ummæli sem birtust í erlendum fjölmiðlum síðustu 3 ár og/eða vöktu hörð viðbrögð 

innanlands, og ætla mætti að gætu hafa haft áhrif á gengi krónunnar. 

 

27. desember 2010 

Þáverandi efnahags- og viðskiptaráðherra 

ritar grein í Fréttablaðið, sem vitnað er í á 

forsíðu blaðsins, þar sem fullyrt er að „engar 

líkur eru á að fjárfestar vilji efna til áhættu í 

íslenskum krónum í fyrirsjáanlegri framtíð og 

engir munu ótilneyddir vilja lána í íslenskum 

krónum.“ Þá kallar hann sögu krónunnar 

hörmungasögu, og spyr hvort eftirhrunskróna 

verði betri og veikleikar hennar minni en 

áður. Líkt og sjá má tekur krónan að veikjast 

lítillega um svipað leyti og ummælin eru látin 

falla. Veikingin er þó afar lítil, eða um 0,1% 

daginn sem ummælin eru látin falla og 

uppsafnað um 0,4% næstu tíu virku daga þar 

á eftir. 

 

 

 

 

 

http://www.visir.is/ExternalData/pdf/fbl/101227.pdf


 

 

15. september 2011 

Bloomberg fréttaveitan hefur eftir þáverandi 

efnahags- og viðskiptaráðherra að gjaldmiðill 

þjóðarinnar sé of lítill til að lifa af án hafta og 

ekkert útlit sé fyrir að viðskipti með 

gjaldmiðil Íslands verði gefin frjáls á meðan 

krónan verði við lýði. Í þetta skiptið heldur 

styrkingarfasi sem hafði verið á krónunni 

dagana áður en ummælin voru látin falla 

einfaldlega áfram. Krónan styrkist um 0,1% 

samdægurs, en uppsöfnuð styrking næstu 10 

daga nemur um 0,3%. 

 

 

 

 

 

5. janúar 2012 

Bloomberg fréttaveitan hefur eftir þáverandi 

fjármálaráðherra að nokkuð liggi á að 

afnema obbann af gjaldeyrishöftunum þar 

sem þau hefti viðskipti og hagvöxt, en á 

meðan krónan verði við lýði verði hins vegar 

alltaf þörf á höftum upp að einhverju marki. 

Hún ítrekaði jafnframt vilja 

ríkisstjórnarinnar til að skipta um gjaldmiðil 

í landinu. Krónan veikist talsvert dagana 

eftir að fréttin birtist, en veikingarfasinn 

hefst þó ekki fyrr en um 4-5 dögum síðar, 

svo orsakasamhengið er frekar óljóst. 

Gengið er óbreytt samdægurs, en 

uppsöfnuð veiking næstu 10 daga er um 

1,1%. 

 

 

 

 

 

 

http://www.bloomberg.com/news/2011-09-15/iceland-won-t-ever-bring-back-free-floating-krona-arnason-says.html
http://www.bloomberg.com/news/2011-09-15/iceland-won-t-ever-bring-back-free-floating-krona-arnason-says.html
http://www.bloomberg.com/news/2012-01-05/iceland-s-hardardottir-committed-to-euro.html
http://www.bloomberg.com/news/2012-01-05/iceland-s-hardardottir-committed-to-euro.html


 

 

 

10. mars 2012 

Bloomberg fréttaveitan hefur eftir 

forsætisráðherra að Ísland muni annaðhvort 

taka upp evru eftir inngöngu í 

Evrópusambandið eða taka einhliða upp aðra 

mynt en krónu – við núverandi ástand, þ.e. 

krónuna, verði hins vegar ekki unað. Yfir 

helgina sem ummælin eru látin falla er gengi 

krónunnar svo til óbreytt, en á næstu dögum 

veikist hún áður en hún styrkist aftur.  

 

 

 

 

 

 

 

30. júlí 2012 

Alþjóðlega fréttastofan France 24 hefur eftir 

utanríkisráðherra að „þrátt fyrir allar slæmu 

fréttirnar af evrunni, er það skoðun Íslendinga 

að þeir geti ekki haldið áfram inn í framtíðina 

með núverandi gjaldmiðil. Þeir þurfa nýjan 

gjaldmiðil sem verður stöðugur eins og evran 

verður í framtíðinni.“ Þetta á sér stað 

síðsumars, þegar krónan er í styrkingarfasa. Sá 

styrkingarfasi heldur áfram eftir að ummælin 

voru birt, þótt hægt hafi lítillega á honum 

nokkrum dögum síðar. Samdægurs nemur 

styrkingin 0,5%, en uppsöfnuð 10 daga 

styrking í kjölfar þess að fréttin birtist er 1,2%. 

 

 

 

 

 

 

http://www.bloomberg.com/news/2012-03-10/iceland-will-adopt-euro-or-other-currency-prime-minister-says.html
http://www.bloomberg.com/news/2012-03-10/iceland-will-adopt-euro-or-other-currency-prime-minister-says.html
http://www.france24.com/en/20120728-europe-district-fishing-mackerel-oddny-eir-environment
http://www.france24.com/en/20120728-europe-district-fishing-mackerel-oddny-eir-environment


 

 

2. október 2012 

Fréttaveitan Bloomberg hefur eftir 

fjármálaráðherra að hann búi sig nú undir 

endalok krónunnar, og á meðan hún verði 

við lýði sé hætta á að gjaldeyrishafta sé þörf. 

Þá sé erfitt fyrir ríki eins og Ísland, sem vilji 

stunda viðskipti við önnur ríki, að nota 

gjaldmiðil eins og krónuna. Hún sé mjög 

sveiflukennd og viðkvæm fyrir ytri þáttum. 

Krónan hafði veikst talsvert í september, en 

sá veikingarfasi hafði snúist við skömmu 

áður en ummælin birtust. Krónan hélt þannig 

áfram að styrkjast eftir að ummælin birtust, 

um 0,5% samdægurs. Eftir það bættist 

lítilsháttar styrking við sem síðan gekk til 

baka. 

 

Niðurstöður 

Af úrtakinu sem hér að ofan er nefnt má ljóst vera að ekkert bendir eindregið til þess að ummæli 

ráðherra um ókosti krónunnar hafi nokkur einhlít áhrif á gengi hennar til skamms tíma. Tölfræðileg 

greining leiðir það sama í ljós; birting ummæla af þessum toga í erlendum fjölmiðlum hefur engin 

marktæk áhrif á gengisbreytingar krónunnar eftir að leiðrétt hefur verið fyrir sveiflum sem viðbúið er að 

verði á genginu að öðru jöfnu, hvorki samdægurs né næstu daga í kjölfarið. 

Þetta þarf auðvitað ekki að koma á óvart, og hefði fyrirfram verið nákvæmlega það sem við hefðum 

haldið fram. Í haftaumhverfi ræðst gengi krónunnar að verulegu leyti af framboði og eftirspurn eftir 

gjaldeyri vegna milliríkjaviðskipta og afborgana af lánum eða fjárfestinga til lengri tíma. Spákaupmenn 

hafa hins vegar verið svo gott sem klipptir út af markaðnum og geta því ekki átt viðskipti til skamms 

tíma fyrir verulegar fjárhæðir á grundvelli yfirlýsinga ráðamanna einna saman. 

En þótt ekkert bendi til að yfirlýsingar ráðamanna hafi áhrif til skemmri tíma, er ekki þar með hægt að 

útiloka að þær grafi undan fjárfestingum í gjaldmiðlinum til lengri tíma. Á móti mætti spyrja hvort hafi 

meiri áhrif á tiltrú fjárfesta á gjaldmiðlinum; sú staðreynd að hann sé sveiflukenndur, eða að ráðamenn 

skuli leyfa sér að benda á þá staðreynd. 

Hér er þó ekki gerð nein tilraun til að meta eða greina á milli þessara langtímaáhrifa, enda væri það 

nánast ómögulegt. 

 

Fyrirvari  

http://www.bloomberg.com/news/2012-10-01/iceland-sees-end-of-krona-days-as-joining-euro-is-only-option.html
http://www.bloomberg.com/news/2012-10-01/iceland-sees-end-of-krona-days-as-joining-euro-is-only-option.html


Þær skoðanir og spár sem hér koma fram eru byggðar á almennum upplýsingum sem Greiningardeild Arion banka hefur undir höndum þegar 

markaðspunktar eru ritaðir. Helstu heimildir eru ársskýrslur, afkomufundir og hluthafafundir auk annarra opinberra upplýsinga sem birst hafa í 

fjölmiðlum og á öðrum vettvangi. Upplýsingar í umfjöllun eru einungis birtar í upplýsingarskyni og þær ber ekki að skoða sem tilboð á einn eða 

annan hátt. Skoðanir og spár geta breyst án fyrirvara. Þrátt fyrir að þess sé sérstaklega gætt að upplýsingarnar séu réttar og nákvæmar þegar 

þær eru settar fram getur Arion banki, eða starfsmenn Arion banka ekki tekið ábyrgð á villum. Vinsamlegast hafið samband við 

markaðsviðskipti Arion banka eða ráðgjafa áður en gengið er frá viðskiptum sem byggja á þessum markaðspunktum. Arion banki hf. og 

starfsmenn félagsins taka ekki ábyrgð á því ef að gengi einstakra bréfa sem félagið mælir með kaupum á kunni að lækka og öfugt. 

Arion banki, starfsmenn Arion banka, stjórnarmenn eða aðilar tengdir Arion banka kunna að eiga hagsmuna að gæta varðandi einstök félög sem 

greiningar, verðmatsskýrslur og annað útgáfuefni Greiningardeildar Arion banka lýtur að hverju sinni. Hagsmunir kunna að vera ýmsir t.d. sem 

hluthafar eða ráðgjafar í einstaka félögum, umsjónaraðilar útboða, viðskiptavaki útgefenda eða hagsmunir sem lúta að annarri veittri 

fjárfestingabankaþjónustu. 

Athugasemdir, ábendingar og fyrirspurnir tengdar markaðspunktum  sendist á netfangið greiningardeild@arionbanki.is 

